
Аннотация. Маълумки, атом тузилиши атомистик назариялар пайдо бўлган 

даврлардан буён баҳсли мунозараларга сабаб бўлиб келган. Ушбу мақолада ҳам 

олимларнинг атом тузилиши ҳақида турли даврлардаги турли қарашлари ва ғояларига 

ўрин ажратилган. 

*** 

 Калит сўзлар: атом, олам, зарралар, бўшлиқ, масса, чексизлик, молекула.  

Аннотация.Известно, что атомная структура была предметом многочисленных 

дискуссий с момента появления атомистических теорий. В статье также выделены для 

обсуждения различные взгляды и идеи ученых об атомной строение материи. 

Ключевые слова: атом, вселенной, частицы, пустота, масса, бесконечность, 

молекула. 

Abstract.It is well known that atomic structure has been the subject of controversy since 

the advent of atomistic theories. This article also discusses the different views and ideas of 

scientists about the structure of the atom at different times. 

Бизни ўраб турган дунё нимадан тузилган? Бу саволга  бизгача етиб 

келган дастлабки жавоблар XXV асрдан аввалроқ Қадимги Грецияда 

туғилган.  

Жавоблар юзаки қараганда жуда ғалати туюлади. Масалан, Фалес 

оламдаги ҳамма нарса сувдан ташкил топган деб таъкидлаган бўлса, 

Анаксиман олам ҳаводан тузилган, дейди. Гераклитнинг фикрича, ҳамма 

нарса оловдан ташкил топган. 

Ҳақиқатда эса, модда тузилиши ҳақидаги дастлабки таълимотлар қадим 

замонларга бориб тақалади. Маълумки, молекулалардан кейинги навбатдаги 

зарралар атом (юнон. – бўлинмас бўлакча) деб юритилади. Қадимги юнон 

олими Демокрит, атомни модданинг энг охирги бўлакчаси деб қараб, 

бўлиниш чегараси ана шу атомга келиб тўхтайди, деб ҳисоблаган эди. 

Буюк мутафаккирлар Анаксагор (мил.авв.500-428 йй.) ва Демокрит 

(мил.авв.460-370 йй.) атом ҳақидаги таълимотини қуйидагича таърифлайди: 

1. Ҳеч нарса йўқдан бор бўлмайди, бордан йўқ бўлмаган. Ҳар қандай 

ўзгариш жисм бўлакларининг бирикиши ва ажралишидан юзага келади. 

 2. Тасодифан ҳеч нарса пайдо бўлмайди, балки баъзи бир сабаб ва 

заруриятдан пайдо бўлади. 

 3. Қуруқ бўшлиқ ва атомлардан ташқари ҳеч нарса мавжуд эмас. Бошқа 

ҳамма нарсани фикрлар ташкил этади. 

 4. Атомлар сон ва шакл жиҳатдан чексиз бўлиб, айланма ва ёнланма 

ҳаракат қилади. 



 Бу нарса дунёнинг пайдо бўлиши ва ўзгаришининг асосий 

сабабларидан биридир. Демокритнинг таълимотига кўра, жисмларнинг бир-

биридан фарқи атомларининг сонига, ўлчам, шакл ва тартибларига 

боғлиқдир. Атомлар сифат жиҳатдан бир-биридан фарқ қилмайди. 

 Демокритнинг бу таълимоти инсониятнинг улуғ даҳоларидан бири 

қомусий олим, “Биринчи муаллим” деб шарафланган Арастунинг ижодида 

янада ривожлантирилиб, атом ҳам бўлиниши мумкинлиги ва бўлинишда 

чегара йўқлиги ғояси билан такомиллашди. Демокрит ва Арастунинг 

атомистик назарияси буюк мутафаккирлар Ар-Розий, Беруний ва Ибн Сино 

ижодида янада ривожлантирилди. 

 Абу Бакр Ар-Розий (865-925 йй.) атомнинг бўлиниш ҳақидаги Арасту 

назариясини тасдиқлаб, атомдан кейинги бўлакчалар орасида бўшлиқ мавжуд 

бўлиб, бу бўлакчаларнинг ҳам ҳаммаси ҳаракатда ва улар орасида ўзаро 

таъсир кучлари мавжуд деб ҳисоблайди. Ар-Розий ўзининг ана шу буюк 

кашфиёти учун атомистик назариясининг асосчиси ва отаси деган шарафли 

номга тамомила ҳақлидир. Унинг бу назарияси Беруний ва Ибн Сино 

томонидан кенг ўрганилиб, янада бойитилди. 

 Бу олимлар фикридан фарқли равишда, қадимги грек мутафаккири 

Аристотель барча моддаларнинг бир-бирига айланишини тасдиқлаган ҳолда, 

атомларнинг мавжудлигини қатъий инкор этди. Аристотель жисмни чексиз 

бўлакчаларга бўлиш мумкин, деб ўргатади. Унинг бу таълимоти минг 

йиллардан кўпроқ вақт давомида олимлар дунёсида ҳукмронлик қилди. 

 1647 йилда франциялик Пьер Гассенди ўз китобини нашр эттирди. Бу 

китобда у Аристотелнинг таълимотини дадил инкор этиб, оламдаги барча 

моддалар бўлинмас зарра – атомлардан ташкил топган деб эътироф этади. 

Атомлар массаси, шакли ва ўлчами жиҳатдан бир-биридан фарқ қилади, 

дейди. 

 Гассенди табиатнинг миллонлаб жисмлари оламда қандай бўлиши 

мумкинлиги ва пайдо бўлишини тушунтириб берди. Унинг таъкидлашича, 

бунда турли хил атомларнинг жуда кўп бўлиши шарт эмас. Ахир, атом – 

уйни қуриш учун зарур бўладиган қурилиш материалининг ўзгинаси-ку. Уч 

хил қурилиш материали – ғишт, тахта ва тўсиндан жуда кўп турли-туман 

уйларни қуриш мумкин. Худди шунга ўхшаш, бир неча ўн турли атомлардан 

табиат минглаб турли-туман жисмларни яратиши мумкин. Бунда ҳар бир 

жисмда турли атомлар ўзаро бирлашиб, унча катта бўлмаган гуруҳларни 

ҳосил қилади. Бу гуруҳларни Гассенди “молекулалар”, яъни ”массачалар” 

(лотинча “молес” – масса) деб атади. 

 Бироқ Гассенди қарашларидаги кўп фикрлар нотўғри эди. Масалан, у 

иссиқ, совуқ, ҳид ва таъм учун алоҳида атомлар мавжуд, деб  ҳисобларди. 

Ўша даврдаги бошқа олимларга ўхшаб, Гассенди ҳам Аристотель 

таълимотидан тўлиқ қутула олмади, бу Аристотелнинг моддий бўлмаган 

элементларини эътироф этди. 

 Бир қанча мутафаккирлар атомлар ҳақида сўз юритиб, улар 

мавжудлигининг исботига мантиқий далиллар келтирдилар. Инглиз олими 

Дальтон атомларни чинакамига фанга киритди. Аммо “атомлар 



мавжудлигига ишонмайдиган” олимлар узоқ вақтларгача учраб турди. 

Шундай олимлардан бири ўтган аср охирида атомларни бир неча ўн 

йиллардан сўнг “кутубхонанинг чанглари ичидангина қидириш мумкин” деб 

ёзган эди. 

 Ҳозир шунга ўхшаш фикрлар кулгили туюлади. Биз ҳозир атомлар 

“ҳаёти” тўғрисида шундай тафсилотларни биламизки, уларнинг 

мавжудлигига шубҳа қилиш худди Қора денгиз мавжудлигига ишонмаслик  

билан баробардир. 

 Фан ва техниканинг бугунги ютуқларида мозийда яшаб ўтган буюк 

бобокалонларимизнинг заҳматли меҳнатлари ётганлигини бир дам ҳам ёддан 

чиқармаслигимиз лозим. Инсоният, бу улуғ алломаларимизнинг буюк 

хизматлари-ю ажойиб кашфиётлари олдида ҳамиша қарздор бўлиб 

қолаверади. 

